2023 թվականի մայիսի 1-ի դրությամբ

Վրաստանի օրենք
Խտրականության բոլոր ձևերի վերացման վերաբերյալ


Հոդված 1. Օրենքի նպատակը

Սույն օրենքի նպատակն է վերացնել խտրականության բոլոր ձևերը և ապահովել Վրաստանի օրենսդրությամբ սահմանված իրավունքների հավասար օգտագործում  ցանկացած ֆիզիկական և իրավաբանական անձի համար՝ անկախ ռասայից, մաշկի գույնից, լեզվից, սեռից, տարիքից, քաղաքացիությունից, ծագումից, ծննդյան վայրից, բնակության վայրից, գույքային կամ կոչումնային վիճակից, կրոնից կամ համոզմունքից,   ազգային, էթնիկ կամ սոցիալական պատկանելությունից, մասնագիտությունից, ամուսնական  վիճակից, առողջական վիճակից, սահմանափակ հնարավորությունից, սեռական կողմնորոշումից, գենդերային ինքնությունից և արտահայտությունից, քաղաքական կամ այլ կարծիքից կամ այլ նշանից։

Հոդված 2. Խտրականության հասկացությունը։ Խտրականության արգելումը

1. Վրաստանում արգելված է ցանկացած տեսակի խտրականություն։

2. Ուղղակի խտրականությունն այնպիսի վերաբերմունքն է կամ այնպիսի պայմանների ստեղծումը, որը մարդուն   Վրաստանի օրենսդրությամբ սահմանված իրավունքներից օգտվելիս՝ դնում է անբարենպաստ դրության մեջ՝ նմանատիպ պայմաններում գտնվող այլ անձանց համեմատ կամ էապես անհավասար պայմաններում գտնվող անձանց դնում հավասար վիճակում՝ սույն օրենքի առաջին հոդվածով նախատեսված նշաններից որևէ մեկի պատճառով, բացառությամբ այն դեպքի, երբ նման վերաբերմունքը կամ պայմանների ստեղծումը ծառայում է օրենքով սահմանված նպատակին` պաշտպանելու հասարակական կարգը և բարոյականությունը, ունի օբյեկտիվ և ողջամիտ հիմնավորում և անհրաժեշտ է ժողովրդավարական   հասարակության մեջ, իսկ օգտագործվող միջոցները համաչափ են այդ նպատակին հասնելու համար:

3. Անուղղակի խտրականությունն այնպիսի  վիճակն է, երբ ձևով չեզոք և ըստ էության խտրական դրույթը, չափանիշը կամ գործելակերպը անձին սույն օրենքի առաջին հոդվածով նախատեսված նշաններից որևէ մեկի պատճառով անբարենպաստ վիճակում է դնում համանման պայմաններում գտնվող այլ անձանց համեմատ կամ էապես անհավասար պայմաններում գտնվող անձանց հավասար դրության մեջ է դնում , բացառությամբ այն դեպքերի, երբ նման իրավիճակը ծառայում է օրենքով սահմանված նպատակին՝ հասարակական կարգն ու բարոյականությունը պաշտպանելուն, ունի օբյեկտիվ և ողջամիտ հիմնավորում և անհրաժեշտ է ժողովրդավարական հասարակությունում, և օգտագործված  միջոցները համաչափ են նման նպատակին հասնելու համար:

31. Ոտնձգությունը անձի նկատմամբ հետապնդումն է, հարկադրանքը և/կամ անձի նկատմամբ ցանկացած հիմքով անցանկալի վարքագիծը, որը նպատակ ունի անձի արժանապատվության  վնասում և նրա համար վախեցնող, թշնամական, նվաստացնող, արժանապատվությունը ոտնահարող կամ վիրավորական միջավայրի ստեղծում կամ հանգեցնում է դրան:

32. Սեռական ոտնձգությունը սեռական բնույթի ցանկացած անցանկալի բանավոր, ոչ խոսքային կամ ֆիզիկական վարքագիծ է, որը նպատակ ունի ոտնահարել անձի արժանապատվությունը կամ նրա համար վախեցնող, թշնամական, նվաստացնող, արժանապատվությունը ոտնահարող կամ վիրավորական միջավայր ստեղծել   կամ պատճառ է հանդիսանում դրան:

33. Պետությունը, «Սահմանափակ հնարավորություն ունեցող անձանց իրավունքների մասին» Վրաստանի օրենքին համապատասխան, ձեռնարկում է բոլոր հնարավոր միջոցները ողջամիտ հարմարեցում ապահովելու համար: Խտրականություն կհամարվի նաև ողջամիտ հարմարեցման անհիմն մերժումը:

4. Բազմաթիվ հիմքերով խտրականությունը խտրականություն է երկու կամ ավելի հիմքերով:

5. Արգելվում է ցանկացած գործողություն, որն ուղղված է անձին հարկադրելուն, դրդելուն կամ նպաստելուն կամ նրան երրորդ անձի նկատմամբ սույն հոդվածով նախատեսված խտրականության իրականացման հրահանգ տալուն:

6. Սույն հոդվածով սահմանված պայմաններում խտրականություն գոյություն ունի՝ անկախ նրանից, թե անձը իրականում ունի սույն օրենքի առաջին հոդվածով նախատեսված նշանը, որի պատճառով նրա նկատմամբ խտրական գործողություն է կատարվել։

7. Խտրականություն չեն առանձնահատուկ և ժամանակավոր միջոցառումները, որոնք    նախատեսված են փաստացի հավասարության խթանման կամ դրան հասնելու համար, հատկապես գենդերային, հղիության և մայրության հարցերում, ինչպես նաև սահմանափակ  հնարավորություն ունեցող անձանց նկատմամբ։

8. Խտրականություն չի համարվում որևէ տարբերություն, անթույլատրելիություն և նախապատվություն՝ կապված որոշակի աշխատանքի, գործունեության կամ ոլորտի հետ, որը հիմնված է կոնկրետ պահանջների վրա: 

9. Տարբեր վերաբերմունքը, պայմանները և/կամ վիճակը թույլատրելի են, եթե առկա է գերակա պետական ​​շահ և անհրաժեշտ է պետական ​​միջամտություն ժողովրդավարական հասարակությունում:

10. Հավասար վերաբերմունքի սկզբունքը կիրառվում է նաև.

ա) աշխատանքային և նախապայմանագրային հարաբերությունների նկատմամբ, այդ թվում․

ա.ա) նախապայմանագրային հարաբերություններում ընտրության չափանիշների և աշխատանքի ընդունման պայմանների, ինչպես նաև կարիերայի առաջխաղացման հասանելիության,  մասնագիտական ​​աստիճանակարգության բոլոր մակարդակների նկատմամբ՝   անկախ գործունեության ոլորտից.

ա.բ) մասնագիտական աստիճանակարգության բոլոր աստիճաններում մասնագիտական որակավորման  ​​  բարձրացման, մասնագիտական ​​ պատրաստման և վերապատրաստման (ներառյալ գործնական մասնագիտական ​​փորձը) հասանելիության նկատմամբ, 

ա.գ) զբաղվածության, աշխատանքի, աշխատանքի վարձատրության և աշխատանքային հարաբերությունների դադարեցման պայմանների նկատմամբ, 

բ) աշխատողների կազմակերպության, գործատուների կազմակերպության կամ այնպիսի կազմակերպության անդամության և գործունեության նկատմամբ, որի անդամները պատկանում են սահմանված մասնագիտական ​​խմբին, ներառյալ այդ կազմակերպություններից ստացվող նպաստները,

գ) սոցիալական պաշտպանության և առողջության պահպանման պայմանների, կրթության, ապրանքների և ծառայությունների մատուցման նկատմամբ, այդ թվում․ 

գ.ա) սոցիալական պաշտպանության, սոցիալական ապահովության, սոցիալական նպաստների և այլոց նկատմամբ, 

գ.բ) առողջապահական ծառայությունների նկատմամբ, 

գ.գ) կրթության հասանելիության նկատմամբ, 

գ.դ) հանրությանը հասանելի ապրանքների և ծառայությունների ստացման նկատմամբ (այդ թվում կացարանների)։  

11. Սույն հոդվածի 10-րդ կետի «գ» ենթակետի շրջանակում հավասար վերաբերմունքի սկզբունքը, հաշվի առնելով նույն պարբերության «գ.ա»-«գ.դ» ենթակետերում նշված ոլորտների առանձնահատկությունները, տարածվում են Վրաստանի օրենսդրությամբ սահմանված կանոններին ու պայմաններին համապատասխան։

2019 թվականի փետրվարի 19-ի Վրաստանի № 4281 օրենք – կայք, 25.02.2019թ.
2020 թվականի հուլիսի 14-ի Վրաստանի № 6827 օրենք – կայք, 28.07.2020թ.

Հոդված 3. Օրենքի գործողության շրջանակը

Սույն օրենքի պահանջները տարածվում են բոլոր ոլորտներում հանրային հիմնարկների, կազմակերպությունների, ֆիզիկական և իրավաբանական անձանց գործողությունների նկատմամբ, բայց միայն այն դեպքում, եթե այդ գործողությունները չեն կարգավորվում այլ իրավական ակտով, որը համապատասխանում է  սույն օրենքի 2-րդ հոդվածի 2-րդ և 3-րդ կետերին:

Հոդված 4. Խտրականությունը վերացնելուն ուղղված միջոցառումները

Խտրականությունը վերացնելու համար ցանկացած հաստատություն պարտավոր է.

ա) իր գործունեությունը,  ինչպես նաև իրավական ակտերն ու ներքին կանոնակարգերը, համապատասխանեցնել    սույն օրենքին և խտրականության դեմ պայքարի այլ օրենսդրությանը,   

բ) արագ և արդյունավետ կերպով արձագանքել ենթադրյալ խտրականության ցանկացած փաստի,

գ) խտրականության փաստի հաստատման դեպքում, Վրաստանի օրենսդրությանը և ներքին կանոնակարգին համապատասխան, պատասխանատվություն նշանակել իր իրավասության ներքո գտնվող  խախտող անձին   և ապահովել խտրականության հետևանքների վերացում՝ չխախտելով երրորդ անձանց իրավունքները և օրինական շահերը։ 

Հոդված 5. Սույն օրենքի մեկնաբանման կարգը և շրջանակները
1. Սույն օրենքի դրույթներից ոչ մեկը չի կարող մեկնաբանվել այնպես, որ այն նկատի ունենա կրոնական միավորումների կրոնի ազատությունից բխող (այդ թվում՝ կրոնական ծառայությունների իրավունքը) իրավունքների սահմանափակում, այն պայմանով, որ այդ իրավունքներից օգտվելը չի խախտի  հասարակական կարգը, հասարակական անվտանգությանը և/կամ այլոց իրավունքները:

2. Սույն օրենքի ոչ մի դրույթ չի կարող մեկնաբանվել այնպես, որ այն հակասի Վրաստանի Սահմանադրությանը և «Վրաստանի Պետության և Վրաստանի Առաքելական Ինքնանկախ Ուղղափառ Եկեղեցու միջև» Սահմանադրական համաձայնագրին:

3. Խտրականությունը վերացնելու համար իրականացված միջոցառումները կամ  սույն օրենքի առաջին հոդվածով նախատեսված որևէ նշանով անձի կամ մի խումբ անձանց կողմից  սեփական իրավունքների իրականացումը/պաշտպանությունը   չպետք է խախտեն հասարակական կարգը, հասարակական անվտանգությունը և (կամ) ուրիշների իրավունքները։ 

4. Արգելվում է սույն օրենքով սահմանված իրավունքների օգտագործումն այնպես, որ նպատակ ունենա կամ առաջացնի սույն օրենքի առաջին հոդվածով նախատեսված նշաններից որևէ մեկով անձանց կամ անձանց խմբերի միջև թշնամանքի հրահրում:

5. Սույն օրենքի ոչ մի դրույթ չի կարող մեկնաբանվել այնպես, որ այն անվավեր ճանաչի Վրաստանի խորհրդարանի կողմից վավերացված միջազգային պայմանագրով սահմանված որևէ իրավունք կամ ազատություն կամ այն ավելի  սահմանափակի, քան նախատեսված է հենց սույն պամանագրով:

Հոդված 6. Խտրականության վերացման և հավասարության ապահովման նկատմամբ վերահսկողության իրականացում

1. Խտրականության վերացումը և հավասարության ապահովումը վերահսկում է Վրաստանի հանրային պաշտպանը։

2. Վրաստանի օրենսդրությամբ վերապահված լիազորություններն իրականացնելու նպատակով Վրաստանի հանրային պաշտպանը.

ա) քննարկում է իրենց խտրականության զոհ համարող ֆիզիկական կամ իրավաբանական անձի կամ անձանց խմբի դիմումն ու բողոքը,

բ) ուսումնասիրում է խտրականության փաստը ինչպես դիմումի կամ բողոքի առկայության դեպքում, այնպես էլ սեփական նախաձեռնությամբ և տալիս է համապատասխան առաջարկություն,

գ) պատրաստում և համապատասխան հիմնարկին կամ անձին ուղարկում է ընդհանուր հանձնարարականներ խտրականության կանխարգելման և դրա դեմ պայքարի հարցերի վերաբերյալ,

դ) սույն օրենքի իմաստով մշակում է կարծիքներ անհրաժեշտ օրենսդրական փոփոխությունների վերաբերյալ և դրանք օրենսդրական առաջարկի տեսքով ներկայացնում Վրաստանի խորհրդարան,

ե) հրավիրում է խտրականության զոհին և ենթադրյալ խտրական գործողություն կատարողին և փորձում է գործն ավարտել   կողմերի  հաշտությամբ,  

զ) համապատասխան հիմնարկին կամ անձին հանձնարարական է տալիս վերականգնել խտրականության զոհի իրավունքները, եթե պարզվում է, որ գործի լուծումն անհնար է համաձայնությամբ, և առկա են խտրականությունը ապացուցող բավարար նյութեր,

է) որպես շահագրգիռ անձ, Վրաստանի Վարչական դատավարության օրենսգրքին համապատասխան, իրավասու է դիմել դատարան և պահանջել վարչաիրավական ակտի հրապարակում կամ գործողության կատարում, եթե վարչական մարմինը չի արձագանքել  իր առաջարկությանը կամ չի կիսել այս առաջարկությունը, և կան բավարար ապացույցներ, որոնք ապացուցում են խտրականությունը,

ը) գրանցում և վերլուծում է խտրականության փաստերի վերաբերյալ վիճակագրական տվյալները,
թ) իրականացնում է խտրականության խնդիրների վերաբերյալ հանրային իրազեկվածության բարձրացմանն ուղղված միջոցառումներ,

ժա) խտրականության հարցերի շուրջ համագործակցում է միջազգային պետական ​​և հասարակական կազմակերպությունների, տեղական հասարակական կազմակերպությունների և քաղաքացիական հասարակության ներկայացուցիչների հետ։

Հոդված 7. Վրաստանի հանրային պաշտպանի հատուկ զեկույց

1. Վրաստանի հանրային պաշտպանը տարին մեկ անգամ կազմում և հրապարակում է հատուկ զեկույց խտրականության դեմ պայքարի, դրա կանխարգելման և երկրում  հավասարության վիճակի վերաբերյալ։

2. Վրաստանի հանրային պաշտպանի հատուկ զեկույցը պետք է պարունակի երկրում խտրականության,  դրա կանխարգելման և   հավասարության վիճակի վերաբերյալ ընդհանուր գնահատականներ, եզրակացություններ և հանձնարարականներ, ինչպես նաև բացահայտված էական խախտումների և իրականացվող միջոցառումների վերաբերյալ տեղեկություններ։ 
 
Հոդված 8. Վրաստանի հանրային պաշտպանի կողմից գործի քննությունը 

1. Վրաստանի հանրային պաշտպանին հայտարարությունով/բողոքով դիմած անձը պետք է նշի այն փաստերը, որոնք հիմք են հանդիսանում խտրական գործողություն ենթադրելու համար և պետք է ներկայացնի համապատասխան նյութեր։

2. Անձը պետք է Վրաստանի հանրային պաշտպանին ներկայացնի այն փաստերը և համապատասխան ապացույցները, որոնք հիմք են հանդիսանում խտրական գործողությունների ենթադրության համար, որից հետո ենթադրաբար խտրականություն իրականացնող անձը կրում է նրա ապացուցման բեռը, որ չի կատարել խտրական գործողություն։

3. Եթե Վրաստանի հանրային պաշտպանը անհրաժեշտ համարի, ապա նա իրավունք ունի նշանակել բանավոր լսումներ և կողմերին հրավիրել գործը հաշտարարությամբ լուծելու համար: Գործի հաշտարարությամբ կարգավորման դեպքում Վրաստանի հանրային պաշտպանը վերահսկում է կարգավորման ակտով սահմանված պարտավորությունների կատարումը։

4. Ցանկացած վարչական, պետական ​​(այդ թվում՝ դատախազություն, քննչական մարմին, դատական ​​մարմին) և մունիցիպալիտետի մարմին  պարտավոր է գործի քննության հետ կապված նյութը, փաստաթուղթը, բացատրագիրը    և այլ տեղեկություններ փոխանցել Վրաստանի հանրային պաշտպանին՝ պահանջելուց հետո  10 օրացուցային օրվա ընթացքում։   Եթե ​​տեղեկությունը կամավոր կերպով ստացվում է մասնավոր անձից, ապա նրան իր իսկ խնդրանքով կարող են փոխհատուցվել տեղեկատվության փոխանցման հետ կապված պատճենահանման և փոստի հետ կապված ծախսերը:

5. Վրաստանի հանրային պաշտպանը դիմումը/բողոքը քննարկում է Վրաստանի օրենսդրությամբ սահմանված կարգով։

2020 թվականի հուլիսի 15-ի Վրաստանի № 6877 օրենք – կայք, 28.07.2020թ.

Հոդված 9. Վրաստանի հանրային պաշտպանի կողմից որոշման ընդունումը 

1. Վրաստանի հանրային պաշտպանը դադարեցնում է վարույթը, եթե ենթադրյալ խտրականության նույն փաստով.

ա) վեճը քննում է դատարանը,

բ) վարչական վարույթն ընթացքի մեջ է,

գ) քրեական հետապնդումը է ընթանում։

2. Վրաստանի հանրային պաշտպանը դադարեցնում է վարույթը, եթե ենթադրյալ խտրականության նույն փաստի պատճառով.

ա) գործով կա դատարանի որոշում,

բ) դիմումի/բողոքի քննարկման արդյունքում խտրականության փաստը չի հաստատվել։

3. Եթե Վրաստանի հանրային պաշտպանի կողմից դիմումի/բողոքի քննարկման արդյունքում հաստատվել է խտրականության փաստը, և խտրականության հետևանքները չեն վերացվել, ապա Վրաստանի հանրային պաշտպանը, գործի հանգամանքների նախատեսմամբ, ավարտում է գործի վարույթը    խախտված  հավասարությունը վերականգնելու միջոցառումների իրականացման վերաբերյալ հանձնարարականի հրապարակմամբ։ 

Հոդված 10. Հայցով դիմել դատարան

1. Ցանկացած անձ, ով իրեն խտրականության զոհ է համարում, իրավունք ունի դատարան հայց ներկայացնել   անձի/հիմնարկի դեմ, ով, իր կարծիքով, խտրականություն է դրսևորել իր նկատմամբ և պահանջել բարոյական և/կամ նյութական վնասի փոխհատուցում։

2. Հայցով դատարան դիմելու կարգը սահմանվում է Վրաստանի քաղաքացիական դատավարության օրենսգրքով։

Հոդված 11. Երրորդ անձի մասնակցությունը գործի քննության գործընթացին

1. Կազմակերպությունը, հիմնարկը կամ միավորումը, որի գործունեության ոլորտը ներառում է անձանց պաշտպանությունը խտրականությունից, իրավունք ունի դիմել Վրաստանի հանրային պաշտպանին՝ սույն օրենքով նախատեսված  գործի քննության գործընթացում որպես երրորդ անձ ներգրավվելու խնդրանքով։  

2. Վրաստանի հանրային պաշտպանը իրավասու է  սույն հոդվածի առաջին կետով  նախատեսված պահանջը բավարարել միայն այն անձի համաձայնության դեպքում, ով իրեն խտրականության զոհ է համարում։

Հոդված 12. Օրենքով սահմանված ընթացակարգերի իրականացման ընթացքում անձանց պաշտպանությունը

1. Արգելվում է որևէ անձի նկատմամբ բացասաբար վերաբերվել և ազդել նրա վրա, նրա պատճառով, որ նա  խտրականությունից պաշտպանվելու համար դիմումով կամ  բողոքով դիմել է համապատասխան մարմնին կամ համագործակցել նրա հետ։ 

2. Սույն օրենքով սահմանված ընթացակարգերի իրականացման ընթացքում և դրանից հետո համապատասխան մարմինը պետք է ապահովի խտրականության զոհի հետ կապված անձնական տեղեկատվության գաղտնիությունը՝ համաձայն «Անձնական տվյալների պաշտպանության մասին» Վրաստանի օրենքի: Արգելվում է նման տեղեկատվություն տրամադրել երրորդ կողմին՝ առանց խտրականության զոհի համաձայնության, բացառությամբ օրենքով ուղղակիորեն սահմանված դեպքերի։

3. Սույն հոդվածի պահանջները չկատարելու դեպքում խտրականության զոհն իրավունք ունի դիմում ներկայացնել Վրաստանի հանրային պաշտպանին։

Հոդված 13. Օրենքի ուժի մեջ մտնելը
[bookmark: _GoBack]Սույն օրենքն ուժի մեջ է մտնում հրապարակման պահից։


Վրաստանի նախագահ Գիորգի Մարգվելաշվիլի

Քութաիսի,
2 մայիսի, 2014 թ

